
ANNOTATION  

The aim of the study was to experimentally study the degree of occurrence of microorganisms 
that provide the phenomenon of bacterial translocation in the dynamics of observation under the 
influence of acute irradiation. The main objective of this research work was to determine the 
percentage of germination of microorganisms translocated from the large intestine to the internal 
organs. The percentage of microorganisms that passed through the large intestine from the peripheral 
blood of irradiated laboratory animals increased as the observation period increased. In 
prophylactically biocorrected, irradiated animals, the percentage of germination of microorganisms 
decreased over time. In both groups, its values were significantly higher than in the control group. 

Keywords. Microorganism, immune system, translocation, bacteriological examination, 
biocorrection. 

ЎТКИР НУРЛАНИШНИНГ БАКТЕРИАЛ ТРАНСЛОКАЦИЯ  

ФЕНОМЕНИГА ТАЪСИРИ ХУСУСИЯТЛАРИ ТАВСИФИ 
 

АННОТАЦИЯ 
Тадқиқот мақсади ўткир нурланиш таъсирида кузатув динамикасида бактериал 

транслокация ҳодисасини таъминлаган микроорганизмлар учраш даражасини тажрибада 
ўрганиш бўлди. Ушбу илмий-тадқиқот ишида асосий вазифа йўғон ичакдан ички аъзоларга 
транслокация бўлган микроорганизмлар униш фоизини аниқлаш бўлди. Нурланган 
лаборатория ҳайвонлари периферик қонидан йўғон ичакдан ўтган микроорганизмлар униш 
фоизи кузатув даври ошиб бориши билан кўпайиб борди. Профилактик биокоррекция 

қилинган, нурланган ҳайвонларда муддат ўтиши билан микроорганизмлар униш фоизи 
камайди. Ҳар иккала гуруҳда ҳам унинг кўрсаткичлари назорат гуруҳидаги параметрларга 
нисбатан ишонарли юқори бўлди. 

Калит сўзлар. Микроорганизм, иммун тизими, транслокация, бактериологик тадқиқот, 
биокоррекция. 

ХАРАКТЕРИСТИКА ВЛИЯНИЯ ОСТРОГО ОБЛУЧЕНИЯ НА 

 ЯВЛЕНИЕ БАКТЕРИАЛЬНОЙ ТРАНСЛОКАЦИИ 
 

АННОТАЦИЯ  
Целью исследования явилось экспериментальное изучение степени встречаемости 

микроорганизмов, обеспечивающих феномен бактериальной транслокации в динамике 
наблюдения под действием острого облучения. Основной задачей данной исследовательской 
работы было определение процента прорастания микроорганизмов, транслоцированных из 
толстого кишечника во внутренние органы. Процент микроорганизмов, прошедших через 
толстую кишку из периферической крови облученных лабораторных животных, увеличивался 
по мере увеличения срока наблюдения. У профилактически биокорректированных, 
облученных животных процент всхожести микроорганизмов со временем снижался. В обеих 
группах его значения были достоверно выше, чем в контрольной группе. 

Ключевые слова. Микроорганизм, иммунная система, транслокация, 
бактериологическое исследование, биокоррекция. 

 
Ҳаёти давомида макроорганизм ўз биотопларида жойлашган микроорганизмлар билан 

симбиозда яшайди. Ушбу бир бирига фойда келтириб, ўзаро узвий алоқада яшаш филогенезда 
ташкил топган бўлиб, онтогенезда индивидуал шаклланади [8, 9, 15]. 

Одам турли биотопларида (ошқозон ичак тизими, нафас олиш тизими, тери ва шиллиқ 
қаватлар, сийдик-таносил тизими) жойлашган нормал микрофлора организм иммун тизимини 
шакллантириш ва фаолиятини қўллаб туришда, доимий антиген стимулини таъминлаб, 
антигенларга қарши фаол иммун жавобни таъминлашда иштирок этади. Ўз навбатида иммун 
тизими ҳам турли биотоплардаги нормал микрофлора вакилларини миқдорий ва сифатий 
жиҳатдан регуляция қилишда муҳим ўрин тутади [3, 11, 14]. 

Турли ташқи ва ички таъсирлар натижасида одам йўғон ичагидаги нормал микрофора 
вакилларининг мувозанати бузилганда, ичак шиллиқ қавати ўтказувчанлиги ошганда ҳаётга 
лаёқатли микроорганизмларнинг турли ички аъзоларга транслокацияси кучаяди - “бактериал 
транслокация феномени” [7, 13, 13]. Бунда соғлом одамларда кузатиладиган транзитор 
бактериэмия ҳолатида ҳам ўзгаришлар содир бўлиб, бу жараённнинг кучайиши тўғрисида 
маълумотлар бор [11, 16]. 

Микроорганизмларнинг ички аъзоларга транслокацияси механизми, улардаги 
ўзгарувчанлик, организмда келтириб чиқарадиган патологик ҳолатлар тўғрисида ишлар 
қилинган [1, 7, 9, 13]. Бактериал транслокация жараёнига нурланиш таъсири бўйича илмий-
тадқиқот ишлари кам, шу сабабли ушбу муаммоларни ҳал этиш мақсадида тажрибавий 
тадқиқотларни давом эттириш мақсадга мувофиқ. 

Тадқиқот мақсади. Ўткир нурланиш таъсирида кузатув динамикасида бактериал 
транслокация ҳодисасини таъминлаган микроорганизмлар учраш даражасини тажрибада 
ўрганиш бўлди. 

Тадқиқот материали ва усуллар. Тадқиқотларга жами 162 нафар оқ зотсиз 
сичқонларнинг эркаклари жалб қилинди. Уларнинг вазни 25 гр дан кам бўлмай, ёши 3 ойни 
ташкил этди.  

Барча лаборатория ҳайвонлари 3 та гуруҳга бўлинди:  
Биринчи (асосий) гуруҳ (n=54) – ўткир нурланиш олган оқ зотсиз сичқонлар;  
Иккинчи (таққослаш) гуруҳи (n=54) – ўткир нурланиш олган ва профилактик 

биокоррекция ўтказилган оқ зотсиз сичқонлар;  
Учинчи (назорат) гуруҳи (n=54) – ўткир нурланиш олмаган оқ зотсиз сичқонлар.  
Лаборатория ҳайвонларини парваришлаш, боқиш, гуруҳларга ажратиш анъанавий 

усуллар ёрдамида амалга оширилди [10]. Лаборатория ҳайвонлари билан ишлашнинг этик 
тамойиллари ва биологик хавфсизлик қоидаларига қатъий риоя қилинди [2, 4, 10]. 

Лаборатория ҳайвонларини ўткир нурлантириш АГАТ-Р1 (Эстония, 1991) γ-терапевтик 
аппарати ёрдамида амалга оширилди, бунда нурланиш манбаси Со-60 бўлди. Лаборатория 
ҳайвонларини ўткир нурлантириш билан боғлиқ тадқиқотлар Республика 
ихтисослаштирилган онкология ва радиология илмий-амалий маркази Бухоро филиалида олиб 
борилди.  

 Ўткир нурланиш олган оқ зотсиз сичқонлар 5-кунгача умумий виварий рационида 
тутилди, 2-гуруҳ лаборатория ҳайвонларига нурланган кундан бошлаб, ватанимизда ишлаб 
чиқарилган “Lactopropolis-AWL” билан профилактик биокоррекция қилинди. 1- ва 3-гуруҳ 
ҳайвонлари фақат виварий рационида тутилди. 

“Lactopropolis-AWL” биологик фаол қўшимчаси барча лаборатория ҳайвонлари 
оғирлигидан келиб чиққан ҳолда, ҳар куни эрталаб берилди. Ўткир нурланиш олганларга 20 
кун давомида препарат берилиб, унинг охирги куни нурлантирилди ва ундан кейин 5-кунда 
жонсизлантирилиб, тадқиқотлар ўтказилди. 

“Lactopropolis-AWL” биологик фаол қўшимчаси таркиби Lactobacillus rhamnosus 925, 
Enterococcus durans пробиотик бактериялари ва прополис биологик фаол бирикмалари 
экстрактидан иборат бўлиб, антимикроб, иммуностимулловчи, яллиғланишга қарши 
хусусиятларга эга (ЎзР ФА Микробиология институти ва “AllWellLab” МЧЖ маҳсулоти).   

Ўткир нурланиш олган оқ зотсиз сичқонлар 5-кунгача умумий виварий рационида 
тутилди, иккинчи гуруҳ лаборатория ҳайвонларига нурланган кундан бошлаб, ватанимизда 
ишлаб чиқарилган биологик препарат (“Lactopropolis-AWL” биологик фаол қўшимчаси) билан 
профилактик биокоррекция қилинди. Биринчи ва учинчи гуруҳ лаборатория ҳайвонлари фақат 
виварий рационида тутилди. Нурлангач, тажрибанинг 5-, 7- ва 9-кунларида лаборатория 
ҳайвонлари жонсизлантирилиб, ички аъзолардан намуналар “босма-суртма” ва Гольд бўйича 
олинган ҳолда бактериологик тадқиқотлар давом эттирилди. 

Кенгайтирилган бактериологик тадқиқотлар лаборатория ҳайвонлари мезентериал 
лимфа тугунлари, жигари, талоғи, ўпкаси ва периферик қонидан олинган биологик ашёлардан 
унган микроорганизмларга нисбатан ўтказилди. Идентификация Bergys ва Manual Sistematic 
Bacteriology (1997) бўйича олиб борилди. Бактериологик текширишлар учун “HiMedia” 
фирмаси (Ҳиндистон) озиқ муҳитларидан фойдаланилди.  

Ушбу илмий-тадқиқот ишида асосий вазифа йўғон ичакдан ички аъзоларга транслокация 
бўлган микроорганизмлар униш фоизини аниқлаш бўлгани учун фақат транслокацияга қодир 
микроорганизмлар авлодлари идентификация қилинди - Escherichia spp, Proteus spp, 
Staphylococcus spp, Enterococcus spp, Bacteroides spp [5, 6, 12]. 

Натижаларни статистик ишлаш учун анъанавий вариацион статистика усулларидан 
фойдаланилди. Унда ўртача арифметик миқдор (М), ўртача миқдор хатоси (m) ва ишончлилик 
мезони (t) аниқланди. Барча текширишлар “Pentium-IV” процессорли персонал 
компьютерларда “Exsel” дастури ёрдамида амалга оширилди. Тадқиқотларни ташкил этиш ва 
ўтказишда далилларга асосланган тиббиёт тамойилларидан фойдаланилди. 

Олинган натижалар ва муҳокама. Тажрибада лаборатория ҳайвонлари мезентериал 
лимфа тугунларига йўғон ичагидан транслокация бўлган микроорганизмларнинг учраш фоизи 
кузатув динамикасида ҳар учала гуруҳда бир биридан фарқли бўлди (жадвал). 

Жадвал 
Тажрибада ўткир нурланишдан сўнг йўғон ичакдан мезентериал лимфа тугунларига 

транслокация бўлган микроорганизмлар учраш фоизи 
 

Гуруҳлар Ўткир нурланишдан 
кейинги муддат 

Натижалар 
Мутлоқ % 

Биринчи гуруҳ, n=54 5-кун, n=18 16 88,89±7,41 
7-кун, n=16 15 93,75±6,05 
9-кун, n=12 12 100,0 

Иккинчи гуруҳ, n=54 5-кун, n=18 15 83,33±8,78 
7-кун, n=17 13  76,47±10,29 
9-кун, n=16 9 56,25±12,40 

Учинчи гуруҳ, n=54 5-кун, n=18 1 5,56±5,40 
7-кун, n=18 0 0 
9-кун, n=18 1 5,56±5,40 

 
Агар биринчи гуруҳда нурлангандан кейин 5-кунда йўғон ичакдан транслокация бўлган 

микроорганизмлар учраш фоизи 88,89±7,41% ни ташкил этган бўлса, 7-кунга келиб бу 
кўрсаткич 93,75±6,05% гача ошди. Нурлангандан сўнг 9-кунда транслокация бўлиш максимал 
даражага етди - 100,0%. Кўриниб турибдики, нурлангандан кейин транслокация бўлган 
микроорганизмлар фоизи динамикада ортиб борган. 

Лаборатория ҳайвонларининг иккинчи гуруҳида бўлса, бунинг тескарисини кузатдик. 
Вақт ўтиши билан мезентериал лимфа тугунларидан микроорганизмлар униш фоизи камайиб 
борди - мос равишда 5-кунда 83,33±8,78%; 7-кунда 76,47±10,29% ва 9-кунда 56,25±12,40%. 

Аммо, учинчи гуруҳда кузатув даврида ўзгаришлар кузатилмади. Транслокация бўлган 
микроорганизмлар 5,56±5,40% дан ошмади, уларнинг кўпайиши ёки камайиш тенденцияси 
кузатилмади. 

Натижалар таҳлили шуни кўрсатдики, нурланиш тотал иммунодефицит билан бирга 
йўғон ичак шиллиқ қавати ўтказувчанлик хусусиятини ҳам оширган, чунки назорат гуруҳига 
нисбатан бошқа гуруҳларда микроорганизмлар учраш фоизи ишонарли ошган (Р<0,001). 
Муддат ўтиши билан биринчи гуруҳда учраш фоизи ошиб борган ва кузатув даврининг 
охирига келиб максимал даражага (100,0%) етган. 

Лаборатория ҳайвонлари 5-кунгача per os профилактик биокоррекция қилинганининг 
ижобий таъсири биринчим ва иккинчи гуруҳлар солиштирма таҳлил қилинганда аниқланди. 
Демак, тотал иммунодефицит йўғон ичакда дисбиоз белгиларини келтириб чиқариб, индиген 
микроорганизмлар камайиши, факультатив микроорганизмларнинг кўпайишига олиб келган. 
Профилактик биокоррекция ёрдамида шу мувозанатни тиклашга ҳаракат қилинганда 
бактериал транслокация феномени намоён бўлиши пасайганини микроорганизмлар учраш 
фоизи кузатув даври мобайнида камайгани натижасида аниқланди. 

Яна бир жиҳат шуки, биринчи гуруҳда тажрибанинг 7-кунида лаборатория ҳайвонлари 
ўлими ҳолати 11,11% ни (n=2) ташкил этган бўлса, иккинчи гуруҳда бу кўрсаткич 5,56% (n=1) 
бўлди, муддат ўтиши билан (9-кун) 1-гуруҳда ўлим ҳолати 33,33% га (n=6) етган бўлса, 2-
гуруҳда ўлим фоизи 11,11% ни (n=2) ташкил этди. Солиштирма таҳлил ўлим ҳолати камайиши 
профилактик биокоррекциянинг ижобий таъсири, деб талқин қилишимизга имкон берди. 
Назорат гуруҳида ўлим фоизи кузатилмади.  

Шундай қилиб, лаборатория ҳайвонларида бир марта ўткир нурлантирилгач, кузатув 
динамикасида мезентериал лимфа тугунларига йўғон ичакдан ўтган микроорганизмларнинг 
униш фоизи ошиб борди ва нурланишдан кейинги 9-кунда 100,0% га етди. Биокоррекция 
ўтказилган лаборатория ҳайвонларида ҳам микроорганизмлар униш фоизи юқори бўлди, аммо 
кузатув динамикасида улар фоизи пасайиб борди ва нурланишдан сўнгги 9-кунда 56,25% гача 
камайди. Назорат гуруҳида униш фоизи 5,56% дан ошмади. Кузатув даврида назорат гуруҳи 

ҳайвонларининг барчаси тирик қолгани ҳолда, нурланган сичқонларда летал натижа 9-кунга 
келиб биринчи гуруҳда 33,33% га, иккинчи гуруҳда 11,11% га етди. 

Лаборатория ҳайвонлари жигарига йўғон ичакдан транслокация бўлган 
микроорганизмлар униш кўрсаткичлари кузатув даври мобайнида динамикада ошиб борди - 
мос равишда биринчи гуруҳда 5-кунда 83,33±8,78%; 7-кунда 93,75±6,05% ва 9-кунда 100,0%. 
Биокоррекция қўлланилган иккинчи гуруҳ лаборатория ҳайвонлари жигаридаги ўзгаришлар 
тенденцияси ва интенсивлиги қуйидагичи бўлди - мос равишда 5-кунда 77,78±9,80%; 7-кунда 
70,59±11,05% ва 9-кунда 50,0±12,50%. Профилактик биокоррекциянинг ижобий таъсири 
биринчи ва иккинчи гуруҳ параметрларининг бир бирига тескари пропорционал бўлганидан 
ҳам кўриниб турибди (1-расм). 

 

 
 

1-расм. Тажрибада лаборатория ҳайвонлари йўғон ичагидан ўтган 
микроорганизмларнинг жигардан униш кўрсаткичлари, % 

 
Шундай қилиб, тажрибада ўткир нурланиш олган лаборатория ҳайвонлари йўғон 

ичагидан ўтган микроорганизмларнинг жигарда униш кўрсаткичлари таҳлили нурлангач, 
муддат ўтиши билан униш фоизлари ошиб бориш тенденциясига эгалиги, аммо кўпайиш 
интенсивлиги мезентериал лимфа тугунлари параметрларидан паст бўлганлиги билан 
тавсифланди. Ўткир нурланиш олган, профилактик биокоррекция ўтказилган лаборатория 
ҳайвонларида олинган натижалар тескари пропорционал бўлди. Бу биокоррекциянинг 
нурланишнинг йўғон ичак нормал микрофлорасига салбий таъсирини билвосита 
камайтиргани билан боғлиқ. Ҳар иккала нурланган лаборатория ҳайвонлари гуруҳлари 
параметрлари назорат гуруҳи кўрсаткичларидан ишонарли фарқ қилиши нурланишнинг 
иммун тизимига, у орқали йўғон ичак меъёрий микрофлорасига салбий таъсири билан 
боғланди. 

Илмий ишнинг кейинги босқичи нурланган лаборатория ҳайвонлари талоғида улар 
йўғон ичаги микрофлораси вакилларининг униш фоизини ўрганиш бўлди. Бир марталик 
(ўткир) нурланишдан сўнг 5-кунда биринчи гуруҳ ҳайвонлари талоғидан микроорганизмлар 
72,22±10,56% ҳолатда унди. 

Тажрибанинг 7- ва 9-кунларида бу кўрсаткич ўсиш тенденциясига эга бўлди - мос 
равишда 81,25±9,76% ва 100%.  

Нурланган, биокоррекция қилинган иккинчи гуруҳ лаборатория ҳайвонларида ҳам 
талоқда микроорганизмлар униши кузатилди. Бу униш муддат ўтиши билан пасайиб бориш 
хусусиятига эга бўлди - мос равишда 5-кунда 72,22±10,56%; 7-кунда 64,71±11,59% ва 9-кунда 
43,75±12,40%. Назорат гуруҳи лаборатория ҳайвонлари талоғида микроорганизмлар унмади 
(0%). 

Нурланган ва нурланмаган лаборатория ҳайвонлари ўпкасидан унган микроорганизмлар 
фоизи бошқа аъзоларга (мезентериал лимфа тугунлари, жигар, талоқ) нисбатан 

интенсивлигининг пасайиши билан ажралиб турган бўлса ҳам ўзгаришлар тенденцияси бир 
хил бўлди. 

Аниқланишича, биринчи гуруҳ лаборатория ҳайвонларида кузатув даври мобайнида 
ўпкада унган микроорганизмлар фоизи нурланган кундан бошлаб, 5-кунда 55,56±11,71% дан 
9-кунда 91,67±7,98% гача ошди. Шунингдек, иккинчи гуруҳда йўғон ичак 
микроорганизмларининг транслокация бўлган ҳолда лаборатория ҳайвонлари ўпкасида 
аниқланиш фоизи муддат ўтиши билан камайиб борди - 5-кундаги 61,11±11,49% дан 9-кундаги 
37,5±12,10% гача. Назорат гуруҳида униш кузатилмади. 

Шундай қилиб, лаборатория ҳайвонлари талоғи ва ўпкасида йўғон ичакдан транслокация 
бўлган микроорганизмлар униш фоизи нурланмаган сичқонларда униш кузатилмаган бўлса, 
нурланган сичқонларда 37,5% дан 100,0% гача бўлган параметрларни ташкил этди. Нурланган 
ҳайвонларда муддат ўтиши билан микроорганизмлар униши фоизи ошиб борган бўлса, 
нурланган, биокоррекция ўтказилган ҳайвонларда униш фоизи камайиб борди. Бу тенденция 
мезентериал лимфа тугунлари, жигар ва талоқда ҳам кузатилганини ҳисобга олсак, барча 
аъзоларда транслокация бўлган микроорганизмлар униш фоизи динамикаси амалий жиҳатдан 
бир хил эканлигига амин бўламиз. 

Барча ҳолатларда нурланган лаборатория ҳайвонларида (биокоррекция қилинган ёки 
қилинмаганлигидан қатъий назар) улар йўғон ичагидан микроорганизмларнинг ички 
аъзоларга ўта олиш хусусиятини кузатдик. Фикримизча, бу нурланиш оқибатида йўғон ичак 
микробиоценозида чуқур дисбиотик ўзгаришлар рўй берганининг оқибатидир. Ушбу 
патогенетик механизм микроорганизмларнинг ички аъзоларга ўта олиш қобилияти ва унинг 
интенсивлигига сабаб бўлувчи омил сифатида эътироф этилди. 

Тажрибада йўғон ичакдан ўтган микроорганизмларнинг ички аъзоларда униш фоизлари 
динамикада ўрганилиб, тавсифлангач, ушбу штаммларнинг тажриба ҳайвонлари периферик 
қонида униш кўрсаткичларини ўрганишни лозим, деб билдик. 

Нурланган лаборатория ҳайвонлари периферик қонида улар униш тенденциялари 
ўзгаришсиз қолди (2-расм). 

Олдинги натижалардек, биринчи гуруҳда кузатув даври мобайнида нурлангач, вақт 
ўтиши билан штаммлар униш фоизлари ўсиб борди - мос равишда 5-кунда 61,11±11,49%; 7-
кунда 75,0±10,83% ва 83,33±10,76%. Иккинчи гуруҳда бўлса, унинг тескариси кузатилди. 
Ўрганилган ички аъзолардан фарқли хусусияти шундаки, назорат гуруҳидаги нурланмаган 
ҳайвонларда кузатув даврида штаммлар униши кузатилди - 5,56±5,40% дан 11,11±7,41% гача 
(18 тадан 1 ёки 2 тасида). 

 

 
 

2-расм. Периферик қонга йўғон ичакдан транслокация бўлган микроорганизмларнинг 
униш фоизи кўрсаткичлари, % 

 
Шундай қилиб, нурланган лаборатория ҳайвонлари периферик қонидан йўғон ичакдан 

ўтган микроорганизмлар униш фоизи кузатув даври ошиб бориши билан кўпайиб борди. 
Профилактик биокоррекция қилинган, нурланган ҳайвонларда муддат ўтиши билан 

микроорганизмлар униш фоизи камайди. Ҳар иккала гуруҳда ҳам унинг кўрсаткичлари 
назорат гуруҳидаги параметрларга нисбатан ишонарли юқори бўлди. 

Хулосалар 
1. Бир марта ўткир нурланиш олган оқ зотсиз сичқонлар мезентериал лимфа 

тугунларидан улар йўғон ичагидан ўтган микроорганизмлар униш фоизи ошиб борди ва 
нурланишдан кейинги 9-кунда 100,0% га етди. Профилактик биокоррекция ўтказилган, 
нурланган ҳайвонларда ҳам ушбу штаммлар униш фоизи юқори бўлди, аммо кузатув 
динамикасида улар фоизи пасайиб борди ва нурланишдан сўнгги 9-кунда 56,25% гача 
камайди. Назорат гуруҳида микроорганизмлар униш фоизи 5,56% дан ошмади.  

2. Тажрибада нурланган лаборатория ҳайвонлари йўғон ичагидан ўтган 
микроорганизмларнинг жигардан униш кўрсаткичлари муддат ўтиши билан ошиб бориш 
тенденциясига эга бўлди. Нурланган, профилактик биокоррекция ўтказилган лаборатория 
ҳайвонлари натижалари биринчи гуруҳга нисбатан тескари пропорционал бўлди. 
Профилактик биокоррекция ўткир нурланишнинг йўғон ичак меъёрий микрофлорасига 
салбий таъсирини камайтириши исботланди.. 

3. Ўткир нурланиш лаборатория ҳайвонлари талоғи ва ўпкасида йўғон ичакдан 
транслокация бўлган микроорганизмлар униш фоизлари 37,5% дан 100,0% гача бўлган 
параметрни ташкил этди. Нурланган, профилактик биокоррекция ўтказилган ҳайвонларда 
униш фоизи камайиб борди. Бу тенденция мезентериал лимфа тугунлари, жигар ва талоқда 
ҳам кузатилганини ҳисобга олсак, барча аъзоларда транслокация бўлган микроорганизмлар 
униш фоизи динамикаси амалий жиҳатдан бир хил бўлди. 

4. Нурланган лаборатория ҳайвонлари периферик қонидан йўғон ичакдан ўтган 
микроорганизмлар униш фоизи кузатув даври ошиб бориши билан кўпайиб борди. 
Профилактик биокоррекция қилинган, нурланган ҳайвонларда муддат ўтиши билан 
микроорганизмлар униш фоизи камайди. Асосий ва таққослаш гуруҳларида унинг 
кўрсаткичлари назорат гуруҳидаги параметрларга нисбатан ишонарли юқори бўлди. 

